
Сістэма каштоўнасцей у прыказках і прымаўках Петрыкаўшчыны

У артыкуле разглядаецца сістэма каштоўнасцей жыхароў Петрыкаўскага раёна на прыкладзе прыказак і прымавак, запісаных у гэтым рэгіёне. Кожнае новае пакаленне занітоўвае жыццёвыя каштоўнасці часткова шляхам бессвядомага пераймання, часткова шляхам асэнсаванага навучання. Асаблівае месца сярод тэкстаў, якія адлюстроўваюць гэтыя каштоўнасці, займаюць прыказкавыя выразы, бо яны ў сціслай лаканічнай форме ў найбольш чыстым выглядзе даюць уяўленне пра народнае бачанне свету, чалавечага быцця ў ім, пра арганізацыю адносін паміж людзьмі, а па-другое, яны грунтуюцца на нацыянальнай самасвядомасці.

Р.У. Сперы небезгрунтоўна сцвярджаў, што «свет, у якім мы жывём, рухаюць не толькі бессвядомыя сілы, але таксама, – і ў больш вырашальнай ступені, – чалавечыя каштоўнасці… і што барацьба за выратаванне планеты становіцца, у канчатковым выніку, барацьбой за каштоўнасці больш высокага парадку» [1, с.25].
Сістэма каштоўнасцей традыцыйна разглядаецца як пануючыя ўяўленні пра тое, што лічыць добрым, правільным ці пажаданым. Вышэйшым праяўленнем каштоўнасцей з’яўляюцца нормы Розніца паміж гэтымі паняццямі заключаецца ў тым, што каштоўнасці – гэта абстрактныя, агульныя паняцці, у той час як нормы – гэта правілы, прынцыпы паводзін чалавека ў пэўных сітуацыях. Сістэма каштоўнасцей, што склалася ў пэўным грамадстве, адыгрывае важную ролю, бо ўплывае на змест норм. 
Кожны чалавек мае ўласную сістэму каштоўнасцей, якая вызначае яго рашэнні і тое, як ён успрымае навакольнае асяроддзе і іншых людзей. Згодна даследаванням псіхолагаў, гэтая сістэма фарміруецца ў першыя дваццаць гадоў жыцця чалавека і адбываецца гэта пад уздзеяннем дарослых, уласнага вопыту і іншых жыццёвых абставін. Кожнае новае пакаленне пераймае гэтыя нормы часткова шляхам бессвядомага пераймання, часткова шляхам асэнсаванага навучання. З самага дзяцінства чалавека акаляюць гэтыя нормы, і ў выніку яны становяцца для яго адзіна правільнымі. Сацыяльны вопыт чалавечага грамадства паказвае, што маральныя нормы не вынаходзяцца, не ствараюцца знарок, а ўзнікаюць паступова, з паўсядзённага жыцця і групавой практыкі людзей, без асэнсаванага выбару і разумовага напружання. А паколькі каштоўнасці абавязкова павінны быць прызнаны чалавекам у якасці гэтакіх, яны з’яўляюцца прадуктам культурных, а не стыхійных прыродных працэсаў.
Сярод такіх тэкстаў, што нясуць у сабе паняцце нормы і каштоўнасці, асаблівае месца займаюць прыказкі і прымаўкі, бо, па-першае, яны ў найбольш чыстым выглядзе даюць уяўленне пра народнае бачанне свету, чалавечага быцця ў ім, пра арганізацыю адносін паміж людзьмі, а па-другое, яны грунтуюцца на нацыянальнай самасвядомасці.
Прыказкавыя выразы цікавяцца ўсім, што знітавана з чалавекам, яго дзейнасцю, навакольным асяроддзем. Яны ўсеабдымныя, ведаюць усё і аб усім маюць сваё ўласнае меркаванне. Народная пазіцыя ў прыказках і прымаўках заўсёды выразная, часам нават катэгарычная, часта з іроніяй: «Добрае пабаіцца ківа, а дрэннае не пабаіцца кія», «Пазавідаваў пляшывы шалудзіваму», «Умей танчыць, а работу рабіць гора навучыць». 
Не сталі выключэннем і прыказкавыя выразы, запісаныя на Петрыкаўшчыне, пацвердзіўшы, што прыдуманы яны былі на ўсе выпадкі жыцця, і ў першую чаргу ў іх адлюстраваны погляды на сусвет і рэчаіснасць.
Калі ўявіць сістэму каштоўнасцей чалавека, як вертыкальную шкалу і разбіць яе на асобныя складнікі, то на самым версе акажацца жыццё. Жыве чалавек – і ўсё астатняе мае сэнс. Не здарма ж сярод запісаных выразаў ёсць і такі: «Пасля маёй смерці хай гуляюць чэрці» (в. Колкі). 
Некаторыя прыказкі, запісаныя ў Петрыкаўскім раёне сведчаць аб пэўным фаталізму нашых продкаў (вера ў прадвызначанасць быцця, упэўненасць у непазбежнасці падзей), бо як інакш растлумачыць сэнс выразаў: «Што суджано, тое не адгуджано», «Ад гора не ўцячэш» (в. Колкі) ці, напрыклад, «Трэба жыць як набяжыць» (в. Колкі). Як бачым, фаталізм у гэтых выразах звязаны з разуменнем цярпення як адной з вышэйшых якасцей чалавека: не трэба рвацца з усяе моцы, бо надоўга можа не хапіць сіл, а лёс ужо і так прадвызначаны. У той жа час народ адзначае, што «Пад ляжачы камень вада не цячэ» (в. Брынёў). Значыць, трэба раздумліва ставіцца да жыццёвых абставін, не гнацца за бяздзейсным, але і варушыцца, бо без гэтага зусім нічога ў жыцці не даб’ешся.
Якім жа чынам, на погляд жыхароў Петрыкаўскага раёна, трэба ставіцца да сусвету і людзей? Адказ даюць многія прыказкавыя выразы. Беларус прызнае бясконцасць сусвету: «Свет вялікі: у адным канцы – плачуць, а ў другім – скачуць» (в.Колкі), але бліжэй для яго, безумоўна, сваё ўласнае жыццё і існаванне: «Тады чалавек памысліць мусіць, як свая вош укусіць» (в. Колкі). Адзін з выразаў сцвярджае: «Пчала на любую кветку ляціць, але не на кожную сядзе» (в. Брынёў). Ці не праўда, шмат мудрасці ў гэтых словах? Штодзённа мы сустракаемся з шматлікімі людзьмі, размаўляем, зносімся з імі, але далёка не кожнаму чалавеку мы дазваляем ўвайсці ў наша жыццё, стаць сведкам нашых перажыванняў і няўдач, як і шчаслівых хвілін. Жыць неабходна так, каб пра цябе ўспаміналі добрым словам, бо «Добры ўспамін – лепшая спадчына» (в. Першая Слабодка), да таго ж «Прыгожае далёка відно, а добрае далёка чутно» (в. Колкі). А самая галоўная парада – «Шануй людзей, то і цябе пашануюць» (в. Колкі).
Немалаважным у сістэме агульначалавечых каштоўнасцей лічыцца і здароўе, бо, як сцвярджаюць людзі, «Абы здароўе, а работа будзе» (в. Ванюжычы). Ну а без працы чалавек не ўяўляе свайго існавання. Менавіта таму так шмат прыказак і прымавак прысвечаны менавіта ёй: «Пакланіся кусту – дасць хлеба лусту» (в. Ванюжычы), «Каб не было пуста, трэба сеяць густа” (в.Мышанка), «Умеламу рукі не баляць» (в. Колкі) і інш. Аднак, не лішнім будзе канстатаваць, што для нашых продкаў не ўласцівы фанатызм, хутчэй, разумнае стаўленне да ўсяго, у тым ліку і да працы: «Добра ўсё ўмець, ды толькі не рабіць» (в. Колкі). 
Працуе чалавек з адной мэтай – задаволіць патрэбы сваёй сям’і, бо, як чалавек адказны, беларус разумее, што сям’я – адна з самых важных складнікаў у сістэме каштоўнасцей: «Сям’е не нада клад, ліш бы быў лад» (в. Белка).
Таму і да выбару мужа(жонкі) так сур’ёзна ставіліся ў народзе: «Выйсці замуж не напасць, абы замужам не прапасць» (в. Першая Слабодка), «Ох не любі красівую, а любі парадашную, каб добра было жыць» , «Любі не за вочы чорныя, а за душу красівую», «Красата да вянца, а жыць да канца» (в. Белка). Хаця, праўды дзеля, у народзе прызнавалі, што шмат чаго залежыць і ад лёсу: «Кагда дзялілі красату – я спала, а калі шчасце – устала» (в. Колкі).
Жаніцца стараліся раз і назаўсёды. Калі выбар аказваўся няўдалым, у народзе казалі: «Відзелі вочы, што куплялі» (в. Дарашэвічы). Разводы былі рэдкімі, і людзі са спачуваннем адносіліся да тых, хто вымушаны быў жыць адзін ці ісці ў прымы: «Прымак пятнаццаць гадоў цёшчынага ката на “вы” заве», «Хто ў прымах не бывае, той гора не знае» (в. Брынёў). Ну а калі пашчасціла («Калі мілы па душы, рай і ў шалашы» (в. Колкі)) і муж аказаўся добры, то з пэўнай доляй іроніі казалі: «У добрага мужа жонка нядужа» (в. Колкі). Муж прызнаваўся галавой сям’і, але нельга сцвярджаць, што меркаванне жанчыны не ўлічвалася, інакш адкуль з’явіўся выраз «Баба і чорта пераможа» (в. Колкі).
У прыказках і прымаўках, запісаных на Петрыкаўшчыне, не ідэалізуюцца сямейныя адносіны («Гарэлка горка, ды й п’юць, замужам дрэнна, але ідуць» (в. Колкі), «Горка рэдзька, ды ядзяць, дрэнна замужам ды ідуць» (в. Мышанка), «Выйсці замуж трэба знаць: позна легчы, рана ўстаць» (в. Першая Слабодка)). Людзі разумелі, што ў жыцці бывае па-рознаму, уваходзячы ў сям’ю мужа ці жонкі, абавязкова сутыкнешся з бацькамі свайго абранніка (абранніцы), і не заўсёды гэтыя стасункі будуць цёплымі, таму прыказкавыя выразы і канстатуюць: «Нявестка не дачка, свякруха не маці», «У зяця кроў вужача» (в. Колкі), «Зяць любіць узяць, а цесць любіць чэсць» (в. Мышанка). 
Сур’ёзна ставіліся ў народзе і да выхавання дзяцей. Разумеючы, што многае дзецям перадаецца на генетычным узроўні: «Які куст, такі і парастак», «Саве не радзіць сокала, а такога чорта, як сама», «Які бацька, такі й сын, якое дрэва, такі й клін» (в. Колкі), народ выпрацаваў пэўную сістэму выхавання - «Да пяці год пястуй дзіця, як яечка, з сямі – пасі, як авечку,тады выйдзе чалавечка» (в.  Колкі).Чаму вучылі дзяцей нашы продкі? Разгледзім гэтыя пастулаты на прыкладзе некаторых выразаў азначанага рэгіёна. Прымаўка «І мыш у нару цягне сваю кару», запісаная ў в. Дарашэвічы, вучыць думаць у першую чаргу пра сваю сям’ю і родных, быць запаслівым. Выслоўе «Слоўка не верабейко, выляця не спаймаеш» (в. Сякерычы) раіць удумліва ставіцца да ўсяго, што чалавек кажа, а выраз «Прыяцеля ні за якія грошы ня купіш», запісаны ў той жа вёсцы, даводзіць, што сяброўствам неабходна даражыць. Захоўваць меру ў сваіх жаданнях, нават калі гэта тычыцца ежы, раяць выслоўі «Што не ясі, тое ў рот не нясі» (в. Канковічы), «Не еж, як дурны на памінках», «Еж пакуль рот свеж, бо памрэш, дык колам не ваб’еш» (в. Дарашэвічы).
Не абышлі сваёй увагай прыказкавыя выразы і такую каштоўнасць, як Радзіма. У запісаных на Петрыкаўшчыне выразах яна выяўляецца або праз супрацьпастаўленне Радзіма- чужына: «На чужыне і камар загіне» (в. Колкі), або праз канстатацыю важнасці Радзімы для любога чалавека: «У сваім краі як у раі» (в. Ванюжчы), або выслоўі іншасказальна выяўляюць неабходнасць прыстасавання да чужых звычаяў: «З чужога возу ў гразі злазь», «На чыім вазку сяджу, таму й песеньку пяю» (в. Колкі).
Прыказкавыя выслоўі Петрыкаўшчыны даюць уяўленне і аб тым, што добры адпачынак таксама з’яўляецца неабходнасцю жыцця жыхароў гэтай часткі Беларусі: «Умей танчыць, а работу рабіць гора навучыць» (в. Колкі).
Як бачым, у аснове цэласнага сэнсавага зместу прыказак і прымавак ляжыць не паняцце, а меркаванне. Гэтыя выразы ў абагуленым выглядзе канстатуюць уласцівасці людзей ці з’яў (‘вось такім чынам бывае’), даюць ім ацэнку (‘гэта добра, а гэта дрэнна’) ці вызначаюць спосаб дзеяння (‘варта ці не паступаць такім чынам’). Напрыклад, прыказкі сцвярджаюць: «Якія сані – такія самі» (в. Брынёў), «Са сваім добра піць і гуляць, але не жыць», «Ліхое ніколі не ўтоіцца» (в. Ванюжычы), «З разумным лепш згубіць, чым з дурнем знайсці» (в.Колкі). Выяўляецца такая канстатацыя звычайна ў апавядальным сказе. Іншыя прыказкі маюць характар парады, таму маюць форму пабуджальнага сказа: «Маж чорта рэдкім, каб не быў едкім» (в. Колкі), «Што не ясі, тое ў рот не нясі» , «Скажы казе пра смерць, дык яна табе – хвастом верць» (в. Канковічы), «Еж, пакуль рот свеж, бо памрэш, дык колам не ваб’еш» (в. Колкі).
Зразумела, што названы далёка не ўсе маральныя каштоўнасці насельнікаў азначанага рэгіёна, але нават яны даюць падставу сцвярджаць, што жыццё, здароўе, сям’я, праца і Радзіма – адны з важнейшых складнікаў гэтай сістэмы. Гэтыя каштоўнасці нарадзіліся ў гісторыі чалавечага рода як пэўныя духоўныя апірышчы, што дапамагаюць чалавеку выстаяць перад рокам, жыццёвымі выпрабаваннямі. Яны ўпарадкоўваюць рэчаіснасць, уносяць у яе асэнсаванне ацэначныя моманты, суадносяцца з уяўленнем пра ідэал, норму, надаюць сэнс чалавечаму жыццю і «ствараюць перадумовы для адэкватнага ці, па крайней меры, зразумелага ўсім членам лінгва-культурнай агульнасці вынясення “прыгавора” рэчам і падзеям». [2, с.40]. 

